
AGINDUA, 2010EKO MAIATZAREN 27KOA, INGURUMEN, LURRALDE PLANGINTZA, NEKAZARITZA ETA ARRANTZA SAILBURUARENA, 1/2005 LEGEA, OTSAILAREN 4KOA, LURZORUA EZ KUTSATZEKO ETA KUTSATUTAKOA GARBITZEKOA ALDATZEKO LEGE-PROIEKTUA EGITEKO ESPEDIENTEARI HASIERA EMATEA ERABAKITZEN DUENA
Lurzorua ez kutsatzeko eta kutsatutakoa garbitzeko otsailaren 4ko 1/2005 Legearen aplikazio praktikoak agerian utzitako kontu batzuen ondorioz, legea aldatzea beharrezkoa da. Aldaketaren xedea hau da: arauaren helburua, hots, lurzorua babestea eta lurzoruaren kutsadura zuzentzea, bereziki kasurik garrantzitsuenetan oinarritzea, lurzorua kutsa dezaketen jarduerek eta instalazioek egin dezaketen kaltearen arabera.
Legea parametro bikoitz baten arabera berrikustean datza xedea: batetik, administrazioaren esku-hartzea murriztea, sinplifikazio administratiboa, eta, beharrezkoa ez denean, tutoretzarik ez izatearen printzipioa; baina, bestetik, ingurumen-estandarrak hertsiki mantentzea, aldaketak estandarrak inola ere urritu gabe.
Zehazki, proiektuak aurre egin beharko dien kontu arazotsuenak hauek behar dute izan: lurraren kalitatearen gaineko adierazpen-prozedura eska daitekeen kasuen zehaztapen berria; eta lurra kutsatzeko aukera gutxien duten jardueretan, betebehar malguagoak ezartzeko betebeharra.
Xedapen orokorrak onartzeko prozedura abenduaren 22ko 8/2003 Legeak arautzen du. Lege horren arabera, gaiaren gainean eskuduntza duen sailaren titular den sailburuaren agindu baten bidez emango zaio hasiera prozedurari.
Egindako hausnarketak ikusita, eta aipatutako Legearen 5. artikuluan ezarritakoa betez, honako hau
XEDATZEN DUT:
Lehena.- Lurzorua ez kutsatzeko eta kutsatutakoa garbitzeko otsailaren 4ko 1/2005 Legea aldatzeko lege-proiektua egiteko prozedura hastea.
Bigarrena.- Honako hauek izango dira aipatu lege-proiektuaren abiapuntuko jarraibideak:
a) Berriro zedarritzea zein kasutan den galdagarria lurzoruaren kalitateari buruzko adierazpeneko prozedura, eta betebehar malguagoak ezartzea lurzorua kutsatzeko probabilitate gutxien duten jardueren gainean. Gainera, lurzoruaren kalitateari buruzko adierazpeneko prozedura sinplifikatzea.
b) Zehatzago mugatzea lurra kutsa dezakeen jardueraren nahiz instalazioaren kontzeptua, eta haiei buruzko eranskina berrikustea eta aldatzea, urtarrilaren 14ko 9/2005 Errege Dekretuaren edukira egokitzeko, errege-dekretu horretan xedatzen baita zein den lurra kutsa dezaketen jardueren zerrenda, eta zein diren kutsatutako lurren adierazpenerako irizpideak eta estandarrak.
c) Otsailaren 4ko 1/2005 Legearen eta urtarrilaren 14ko 9/2005 Errege Dekretuaren prozeduren eta hirigintza antolatzeko tresnak onartzeko prozeduren arteko harremanaren ondoriozko arazo praktikoak ebaztea.
Hirugarrena.- Egiten den arauak eragina izan beharko du Euskal Autonomia Erkidegoko Administrazioaren Aurrekontuetan, lurraren kalitatearen gaineko adierazpen-prozedurak sinplifikatu eta arintzeak Ingurumenaren Kalitatearen Zuzendaritzak gaur egun jasaten dituen administrazio-kargak murriztea ekarriko duelako. Administrazio-kargen murrizketa horrek ez du inola ere berekin ekarriko Zuzendaritzako langileen kopurua gutxitzea, 1/2005 Legea izapidetu eta onartzean behar ziren langileei buruz egindako aurreikuspenak ez direlako bete, eta Sailak kanpo-kontratazioak egin behar izan dituelako, ezarritako lege-eskakizunei erantzuteko.
Gainera, enpresen kostuak eta, oro har, kutsagarria izan daitekeen jardueraren bat duten edo izan duten lurren titular diren erakundeen kostuak gutxitzea ekarriko du.
Aztertu beharko da eragindako sektorean ezartzen diren administrazio-kargak egokiak diren ala ez, eta Zerbitzuen Eskuragarritasun- eta Erabilera-askatasunari buruzko azaroaren 23ko 17/2009 Legeak proposatutako araudira egokitzen diren.
Proposatutako araudia justifikatzeko memoria egin beharko da, eta hartan, berariaz aztertu eta kuantifikatu behar da zer-nolako eragina izan dezakeen hark Euskal Autonomia Erkidegoko Administrazioaren aurrekontuetan, urriaren 31ko 464/1995 Dekretuaren 42. eta 43. artikuluetan ezarritako eskakizunak betez, hala egokituz gero; era berean, aldatzen den araudiak eragindako ekonomia- eta gizarte-sektoreetan jarduketak eragiten duen kostu-murrizketa ere kuantifikatu beharko da.
Laugarrena.- Proposatutako arauak generoaren arloan izan lezakeen eraginari buruzko ebaluazio bat egin beharko da, honako hauetan xedatutakoa betez: Emakumeen eta Gizonen Berdintasunerako otsailaren 18ko 4/2005 Legean, eta ebaluazio hori egiteko jarraibideak argitaratzen dituen Jaurlaritzaren Idazkaritzako eta Legebiltzarrarekiko Harremanetarako zuzendariaren otsailaren 14ko 5/2007 Ebazpenean.
Bosgarrena.- Ingurumen, Lurralde Plangintza, Nekazaritza eta Arrantza Saileko Zerbitzuen Zuzendaritzako Lege Aholkularitzako Zerbitzuak txosten bat eman beharko du prestaturiko arau-testuaren inguruan, 8/2003 Legearen 7. artikuluak eta abenduaren 22ko 629/2009 Dekretuaren 5. artikuluak xedatutakoa betez (Dekretu horrek Ingurumen, Lurralde Plangintza, Nekazaritza eta Arrantza Sailaren egitura organikoa eta funtzionala ezartzen du).
Seigarrena.- Egiten den lege-proiektuaren zirriborroa dela eta, entzunaldi-izapidea egingo da honako hauekin: aldaketak eragindako enpresa-sektoreak, udalak (zuzenean ala EUDELen bidez), Industria, Berrikuntza, Merkataritza eta Turismo Saila eta foru-aldundiak. Aldi berean, entzunaldiaren izapidea egingo da ingurumena babesteko helburua lortu nahi duten irabazi asmorik gabeko erakundeekin eta Eusko Jaurlaritzako gainerako sailekin. Era berean, jendaurreko informazio-aldia irekiko da, araudian interesa duten gizarte-eragileen parte-hartzea ahalik handiena izatea bermatzeko.
Zazpigarrena.- Euskadiko Ingurumen Batzordeak txostena egin beharko du egiten den arau-testuaz, otsailaren 27ko 3/1998 Legearen 10. artikuluaren eta Ingurumeneko Aholku Batzordearen arabera (lege beraren 13. artikuluari jarraiki): Era berean, Ekonomia eta Gizarte Arazoetarako Batzordearen irizpena eskatu beharko da, Euskadiko Ekonomia eta Gizarte Arazoetarako Batzordeari buruzko ekainaren 27ko 9/1997 Legearen 3.1.a) letraren arabera.
Zortzigarrena.- Arauari buruzko txosten bana eman beharko dute honako erakunde hauek: Hizkuntza Politikarako Zuzendaritzak, Kultura Sailaren egitura organikoa ezartzen duen otsailaren 14ko 25/2006 Dekretuaren 15.2 artikulu-zatian xedatutakoari jarraiki; Emakumearen Euskal Erakundeak (Emakunde), genero-eraginaren ebaluazioa egiteko jarraibideak onartu zituen Gobernu Kontseiluaren erabakiaren bigarren klausula betez; eta Kontrol Ekonomikoaren Bulegoak, ekainaren 30eko 14/1994 Legearen 25.2 artikulu-zatian xedatutakoaren arabera.
Bederatzigarrena.- Aholku Batzorde Juridikoak txosten bat eman beharko du arau-testuari buruz, azaroaren 24ko 9/2004 Legearen 3. artikuluarekin bat etorriz.
Hamargarrena.- Prozedura osoaren memoria laburra egingo da, aurrekariak eta egindako izapideak azpimarratuz.

